
1875-1957

Հայ գրականության դժվար պատմության մեջ քչերին է վիճակվել այնպիսի մեծ կյանք, ինչպիսին վիճակվեց Ավետիք Իսահակյանին: 1875 թվականի հոկտեմբերի 30 և 1957 թվականի հոկտեմբերի 17,— Իսահակյանի ծննդյան և մահվան այս տարեթվերի մեջ ընկած է գրեթե 82 տարի, որ ամփոփում է հիրավի մեծահարուստ կյանք, պատկառելի ոչ միայն ժամանակային ընդգրկմամաբ, այլև ներքին վիթխարի և խորապես դրամատիկ։
Ավետիք Իսահակյան
ԲԱՆԱՍՏԵՂԾՈՒԹՅՈՒՆՆԵՐ
* * *

Թաթիկներըդ լուսեղեն —

Լույս-թըռչնիկներ դրախտի.

Ճաճաչներով ոսկեղեն
Բույն կհյուսեն նոր բախտի։
Զմրուխտ թասով գինի ես,

Բույրըդ աշխարք է առել.

Շուրթըս դիպավ շրթունքիդ
Աշխարքիս տերն եմ դառել։
Մազերըդ մեղմ փայելով՝
Ինքս ինձեն հեռացա,

Աչերիդ մէջ նայելով՝
Ողջ տիեզերք մոռացա...

* * *

Օտա՜ր, ամայի՜ ճամփեքի վրա
Իմ քարավանըս մեղմ կըղողանջե.

Կանգնի՛ր, քարավանս, ինձի կըթվա,

Թե հայրենիքես ինձ մարդ կըկանչե: 

Բայց լուռ է շուրջըս ու շըշուկ չըկա
Արևա՛ռ, անդո՛րր այս անապատում.

Ա՜խ, հայրենիքըս ինձ խորթ է հիմա,

Ու քնքուշ սերըս ուրիշի գրկում:

Կընոջ համբույրին է՛լ չեմ հավատա,

Շուտ կըմոռանա նա վառ արցունքներ.

Շարժվի՛ր, քարավանս, ինձ ո՞վ ձայն կըտա,

իտցի՛ր, լուսնի տակ չըկա ուխտ ևսեր:

Գընա՛, քարավանս, ինձ հետդ քա՜շ տուր
Օտար, ամայի ճամփեքի վրա.

Ուրտեղ կհոգնիս` գըլուխըս վար դիր
Ժեռ-քարերի մեջ, փըշերի վըրա...

ՄԱՅՐԻԿԻՍ
Հայրենիքես հեռացել եմ, 

Խեղճ պանդուխտ եմ , տուն չունիմ,

Ազիզ մորես բաժանվել եմ,

Տըխուր-տըրտում, քուն չունիմ:

Սարեն կուգաք, նախշուն հավքե՛ր,

Ա՜խ, իմ մորս տեսել չե՞ք.

Ծովեն կուգաք, մարմանդ հովե՜ր,

Ախըր բարև բերել չե՞ք:

Հավք ու հովեր եկան կըշտիս,

Անձեն դիպան ու անցան.

Պապակ-սրտիս, փափագ-սրտիս
Անխոս դիպան ու անցա՜ն:

Ա՜խ, քո տեսքին, անուշ լեզվին
Կարոտցել եմ, մայրի՛կ ջան.

Երնե՜կ, երնե՜կ, երազ լինիմ,

Թըռնիմ մոտըդ, մայրի՜կ ջան:

Երբ քունըդ գա, լուռ գիշերով
Հոգիդ գըրկեմ, համբույր տամ.

Սըրտիդ կըպնիմ վառ կարոտով,

Լա՛մ ու խընդա՛մ, մայրի՜կ ջան...

* * *

Մեկը չեղավ, որ իմանար վշտերս,

Քնքուշ ձեռքով դարման աներ վերքերիս.

Մեկը չեղավ, որ գուրգուրեր վարդերս,

Անուշ բույր տար, վարդի գույն տար երգերիս:

Կյանքս կտամ սրտից բխած համբույրին,

Ա՜խ, թէ մեկը ինձ հասկանա՜ր ու սիրե՜ր:

Ի՞նչ կա երկրում և՛ սրբազան, և՛ անգին,

Քան թէ զոհվել, քան թէ լինել անձնվեր:

Բայց ես կյանքում շա՛տ սիրեցի ու լացի, —

Մեկը չեղավ, որ ամոքեր վշտերս,

Սիրող սրտի ծարավ, ծարավ մնացի,

Մեկը չեղավ, որ գուրգուրեր վարդերս...

ՄՈՐ ՍԻՐՏԸ
(հայկական ավանդավեպ)

Կա հինավուրց մի զրույց,

Թե մի տղա,

Միամորիկ,

Սիրում էր մի աղջկա:

Աղջիկն ասավ և «Ինձ բնավ
Դու չես սիրում,

Թե չէ գնա՛,

Գնա՛ մորըդ սի՛րտը բեր»:

Տղան մոլոր, գլխիկոր
Քայլ առավ,

Լացեց, լացեց,

Աղջկա մոտ ետ դառավ:

Երբ նա տեսավ, զայրացավ.

— Է՛լ չերևաս
Շեմքիս, ասավ,

Մինչև սիրտը չըբերես:

Տղան գնաց և որսաց
Սարի այծյամ,

Սիրտը հանեց,

Բերեց տվեց աղջկան:

Երբ նա տեսավ, զայրացավ.

— Կորի՛ր աչքես,

Թե հարազատ
Մորըդ սիրտը չըբերես:

Տղան գնաց` մորն սպանեց,

Երբ վազ կըտար
Սիրտը` ձեռքին,

Ոտքը սահեց, ընկավ վար:

Եվ սիրտը մոր ասավ տխուր,

Լացակումած.

— Վա՜յ, խեղճ տղաս,

Ոչ մի տեղըդ չըցավա՞ց...

* * *

Քու՛յր իմ նազելի, նայիր քո դիմաց՝ 

Վիրավոր, ավեր սիրտս եմ բացել. 

Ա՜խ, նըվիրական ինձ քո գիրկը բաց 

Եվ գուրգուրիր ինձ, ես շա՜տ եմ լացել... 

Քնքուշ ձեռներով աչերըս սըրբիր, 

Մի՛ թող ինձ լալու — ես շա՜տ եմ լացել, 

Ճակատիս մռայլ՝ մշուշը ցըրիր, 

Եվ գուրգուրիր ինձ, ես շա՜տ եմ լացել... 

Շա՛տ եմ տանջվել այս աշխարհում, 

Շա՛տ եմ լացել այս աշխարհում. 

Այն աչքերը, որ չեն լացել, 

Բան չեն տեսել այս աշխարհում:

* * *

Սև-մութ ամպեր չակտիդ դիզվան,

Դուման հագար, Ալագյա՛զ,

Սրտումս արև էլ չի ծաղկում,

Սիրտս էլ դուման, Ալագյա՛զ:

Զառ փեշերդ անցա, տեսա,

Առանց դարդի սիրտ չկար,

Ա՛խ, իմանաս, ջա՛ն Ալագյազ,

Իմ դարդիս պես դարդ չկար…

— Է՜յ Մանթաշի նախշուն հավքեր,

Իմ դարդս որ ձերն էղներ,

Ձեր էդ զառ-վառ, խաս փետուրներ
Կըսևնային, քանց գիշեր:

— Է՜յ Մանթաշի մարմանդ հովե՜ր,

Իմ դարդս որ ձերն էղներ,

Ձեր ծաղկանուշ բուրմունքն անուշ
Թույն ու տոթի կփոխվեր:

— Հե՜յ վա՜խ… կոտրան իմ թևերս
Ընկա գիկդ, Ալագյա՛զ.

Ա՜խ, մեծ սրտիդ սեղմեմ սիրտս
Լամ, արուն լամ, Ալագյա՛զ…

* * *

Սիրեցի, յարս տարան.

Յարա տըվին ու տարան
— Էս ի՞նչ զուլում աշխարհ է,

Սիրտըս պոկեցին, տարան:

Ցավըս խորն է, ճար չըկա,

Ճար չըկա, ճար անող չըկա,

— Էս ի՞նչ զուլում աշխարհ է,

Սրտացավ ընկեր չըկա:

Լա՛վ օրերս գնացի՛ն,

Ափսո՛ս ասին, գնացի՛ն.

— Էս ի՞նչ զուլում աշխարհ է,

Սև դարդերս մնացին...

* * *

Ցաված սիրտըս երգեր հյուսեց,

Երգեց անուշ ու տխուր,

Վիշտըս հալվեց, արցունք հոսեց,

Վճիտ, ինչպես ջինջ աղբյուր:

Հավքերի պես երգերս թռան,

Հովերի հետ գնացին,

Արցունքներըս ցողեր դառան,

Վարդի ծոցում շողացին:

Անցան օրեր — եկավ մահը,

Սառ հողի տակ քուն մտա.

Իմ արցունքով շաղաղ վարդը
Շվաք ձգեց իմ վրա:

Հովերն եկան, շիրմիս վրա
Տխուր երգեր երգեցին, —

Ա՜խ, իմ անուշ, իմ վաղուցվա
Հյուսաց երգերս երգեցին...

Ալեքսանդրապոլ, 1891

